
有能捕者以所交易金銀充賞洪武中鈔法初行每鈔一

貫折銅錢一千文銀一兩鈔四貫易赤金一兩禁民閒不

得以金銀銅錢貨物交易違者治罪鈔昏爛者許入行用

庫換易重收工墨價值然鈔楮易干昏爛雖有倒換之令

然收受艱難法雖嚴而竟不行如故○代王桂縱暴殺人

取財賜書戒之岷王梗所爲不法擅拘諸司印信激變夷

人詔悉降其王府官職事

　〈按二王始以不道見廢于建文復國而猶不悛若此其視蜀獻王鶚鸞迥別〉

進封駙馬都尉袁容廣平侯李讓富陽侯子孫世襲三人

皆有守城功封爵未及羣臣以爲請　上曰朕非忘之俟

諸將士封賞定然後論之耳至是始封○續封功臣李彬

等爲侯伯　上慮封賞靖難功臣有未當者令淇國公丘

福等議擬以聞於是封都督僉事李彬爲豐城侯故涇國

公陳亨子陳懋爲寧陽伯金鄕侯王眞子王通爲武義伯

王友靖遠伯陳賢榮昌伯張興安鄕伯陳志遂安伯俱食

祿一千石子孫世襲○右副都御史黃信以洩漏獄事誅

先是李至剛妻父有犯都察院逮問當處以重刑至剛乞

勉于　上上曰法司鞫獄情之輕重外人何以知之對曰

此黃信與臣言　上命錦衣衛鞫之有實狀特命誅之○

定軍民諸司相見之禮凡府官以公事至衛者行正道以

--

平禮相見通路相見分別而行遇聖節正旦令各衛官悉

於府治行禮其千户所遇有文移須申本衛不許逕移文

府縣亦不許凌辱有司官吏開讀詔書乃布政司職掌差

人於府開讀則附近本府衛所官一同行禮其邊海衛所

從布政司抄謄差人開讀而都司不得復差人下衛所開

讀科歛軍士筵宴餽送命禮部行諸司遵守

五月號謚　皇考妣　太祖聖神文武欽明啟運俊德成

功統天大孝高皇帝孝慈昭憲至仁文德承天順聖高皇

后○勑府州縣覈除荒田租税之數○諭天下諸司事千

王府者遵祖訓啟知之有司合行事務不許一槩啟請若

王府事有相關卽遣人馳奏不待報而擅承行者論以重

罪

六月曹國公李景隆及侍講學士解縉等修　太祖高皇

帝實錄成共一百八十三卷

七月　上諭解縉等曰天下古今事物散載諸書不易檢

閱朕欲悉采諸書所載事物名數類聚而統之以韻庶便

考索常觀韵府等書采摘不廣爾等將自有書契以來凡

經史子集百家天文地志陰陽醫卜僧道技萟之言備輯

爲一書母厭浩繁○户部尙書郁新等言淮河至黃河多

淺灘跌坡運糧艱阻請自淮安用船可載三百石以上者

